
MINUTI

Il-Minuti tal-Laqgħa Nru 92, li saret fis-6 ta’ Ottubru 2021, ġew konfermati. 

KORRISPONDENZA

[bookmark: _Hlk85463437]IĊ-CHAIRPERSON (Onor. Beppe Fenech Adami): Insellmilkom. Fil-fatt, wara l-aħħar laqgħa li kellna kien ġie deċiż li dan il-Kumitat jerġa’ jsejjaħ biex jixhed quddiemu l-Onor. Konrad Mizzi. Effettivament, is-Segretarja tal-Kumitat immedjatament ikkomunikat mal-Onor. Konrad Mizzi, però ma kien hemm ebda reazzjoni min-naħa tiegħu sa dalgħodu fl-9:40 a.m. meta l-Onor. Konrad Mizzi kkomunika mas-Segretarja ta’ dan il-Kumitat fejn irriferiha għall-email li bagħtitlu u nforma lil dan il-Kumitat li għar-raġunijiet li diġà kien semma fl-email tal-ġimgħa l-oħra huwa ma kienx se jattendi għal din il-laqgħa. 

[bookmark: _Hlk85463478]Kif tafu, fl-aħħar laqgħa konna qbilna wkoll li nitolbu lir-rappreżentanti, jew rappreżentant, ta’ GEM Holdings Limited u ta’ ElectroGas Malta Limited biex, jew jgħaddulna kopja tal-Minuti kollha tal-laqgħat ta’ dawn iż-żewġ kumpaniji, jew inkella jiġi rappreżentant tal-istess kumpaniji biex jippreżenta tali minuti. Fil-fatt, is-Segretarja tal-Kumitat ikkomunikat mad-diretturi kollha ta’ GEM Holdings Ltd u direttur wieħed ta’ ElectroGas Malta Ltd, stante li ż-żewġ diretturi l-oħra mhumiex Malta, u wara li kkomunikat magħhom intbagħtet komunikazzjoni min-naħa tas-Sur Mark Gasan, bħala wieħed mid-diretturi ta’ GEM Holdings Ltd, fejn talab kjarifika min-naħa tal-Kumitat jekk kellux il-bżonn li jiġi, ġaladarba, skont hu, kien se jitla’ quddiem dan il-Kumitat is-Sur Raymond Fenech kemm f’isem GEM Holdings kif ukoll f’isem ElectroGas Malta Ltd. Fil-fatt, ir-risposta tiegħi, tramite s-Segretarja, kienet li ġaladarba ġej rappreżentant ta’ dawn iż-żewġ kumpaniji bl-informazzjoni li qegħdin nitolbu, ma kienx hemm għalfejn li jiġu d-diretturi kollha. 

Dalgħodu waslet ukoll ittra min-naħa tat-tliet diretturi ta’ ElectroGas Malta Ltd, u ċjoè, Alejandro Sanchez Hernandez, Rustam Shomurodov, u Raymond Fenech, f’liema ittra qegħdin jgħidu li huma lesti li jikkoperaw ma’ dan il-Kumitat però għandhom riżervi biex jgħaddu l-minuti kollha ta’ din il-kumpanija u talbuna nindikawlhom xi  rridu u huma jkunu lesti li jissottomettu dik l-informazzjoni mitluba. 

Dik kienet il-korrispondenza li rċevejna. Nifhem li din il-korrispondenza ġiet iċċirkolata lill-Membri kollha ta’ dan il-Kumitat u nifhem ukoll li din il-korrispondenza għandha tiġi ppubblikata u tittella’ fuq il-website ta’ dan il-Kumitat. 

KONTINWAZZJONI TAL-EŻAMI TAR-RAPPORT TAL-AWDITUR ĠENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION”

IĊ-CHAIRPERSON: Kif diġà għedt, fl-aħħar laqgħa dan il-Kumitat qabel li għal-lum jissejjaħ biex jixhed quddiemu l-Onor. Konrad Mizzi. Irrid ngħid li l-Onor. Konrad Mizzi, fir-risposta tiegħu dalgħodu, jagħmel żewġ punti. L-ewwel punt li jagħmel huwa li dak li qed jagħmel hu, u ċjoè li jagħżel li ma jitlax jixhed quddiem il-Kumitat, hija l-prattika u l-proċedura parlamentari kostanti ta’ dan il-Kumitat. Dan l-istatement tal-Onor. Konrad Mizzi mhuwiex korrett, mhuwiex veritier u ma jirriflettix dak li verament dejjem seħħ b’mod kostanti quddiem dan il-Kumitat. Jien għamilt ir-riċerka tiegħi – fil-fatt diġà tkellimt dwar dan il-ġimgħa l-oħra – u nista’ ngħid li bħala fatt dan il-Kumitat, għal ħafna drabi, sejjaħ biex jixhdu quddiemu diversi Membri sedenti tal-Parlament u l-prattika kostanti dejjem kienet li dak ix-xhud jitla’ jixhed. Id-darba l-oħra semmejt li kien hemm, pereżempju, l-eks Prim Ministru Lawrence Gonzi li ntalab jixhed quddiem dan il-Kumitat u tela’ jixhed, kien hemm l-eks Ministru Austin Gatt li ntalab jixhed quddiem il-Kumitat u tela’ jixhed, kien hemm il-Membru Parlamentari sedenti Jason Azzopardi li ntalab jixhed quddiem il-Kumitat u tela’ jixhed, kont intlabt jien biex nitla’ nixhed fil-każ ta’ WasteServ u tlajt nixhed, u kien hemm ukoll il-Ministru sedenti Owen Bonnici li ntalab jitla’ jixhed quddiem il-Kumitat u tela’ jixhed.  Allura l-istatement ta’ Konrad Mizzi, li hija l-prattika kostanti ta’ dan il-Kumitat li Membru Parlamentari li jintalab jitla’ jixhed ma jitlax, mhuwiex veritier, anzi huwa ‘l bogħod ħafna mill-verità. Nerġa’ ngħid li l-Onor. Konrad Mizzi qed ikun ta’ disservizz fil-konfront ta’ din l-ogħla istituzzjoni, fil-konfront tal-isem tajjeb li ħaqqha l-politika, u tal-isem tajjeb li ħaqqhom il-Membri Parlamentari  kollha ta’ kull naħa.  Kif diġà għedt, kull Membru, ġej mil-liema naħa ġej, li ntalab jitla’ jixhed quddiem dan il-Kumitat, dejjem tela’ jixhed, u naħseb li għamel sew il-Kumitat il-ġimgħa l-oħra li talab lil Konrad Mizzi sabiex jerġa’ jitla’ jixhed quddiemu llum. 

Irrid ngħid ukoll li Konrad Mizzi jagħmel riferenza għal Erskine May u għal dak li jiġri fl-Ingilterra. Hawnhekk ukoll huwa skorrett Konrad Mizzi u mhuwiex qed ikun in linja ma’ dak li jseħħ fl-Ingilterra u in linja ma’ dak li jipprovdi Erskine May. Bħala fatt, Erskine May – ir-regolamenti li nafu li jsegwu fil-House of Commons –  jistabbilixxi bl-aktar mod ċar li d-dritt li għandu Membru Parlamentari li jagħżel li ma jidhirx quddiem dan il-Kumitat mhuwiex wieħed assolut u l-Kamra għandha l-awtorità li tordna lil xhud jitla’ jixhed quddiem dan il-Kumitat. F’dan l-istadju se nieqaf hawnhekk.  Ma nafx jekk għandkomx xi kummenti li tridu tagħmlu.

ONOR. KAROL AQUILINA: Sur President, jien fhimt li l-Onor. Mizzi mhux ġej jixhed. 

IĊ-CHAIRPERSON: Iva, l-Onor. Mizzi nfurmana li mhux ġej. 

ONOR. KAROL AQUILINA: Jiġifieri mhux ġej żgur u qed jerġa’ jipprova jieħu vantaġġ minn dan li hu qed isejjaħlu dritt, imma li fil-verità mhuwiex dritt, li Deputat ma jiġix jixhed quddiem kumitat. Fl-aħħar laqgħa kien hawn qbil li l-Onor. Mizzi għandu jiġi jixhed quddiem dan il-Kumitat u naħseb li llum għad għandna din is-sitwazzjoni. Nifhem li dik għadha l-pożizzjoni ta’ dan il-Kumitat? 

ONOR. GLENN BEDINGFIELD: Aħna li nafu huwa li llum, għat-tieni darba, l-Onor. Konrad Mizzi invoka klawsola 18 tal-Guide to PAC Witnesses li jagħti l-fakultà lill-Membri Parlametnari li ma jidhrux quddiem dan il-Kumitat. Aħna għamilna t-talba, wara li kien irrifjuta fl-ewwel okażjoni li kellu, hu reġa’ invoka dik il-klawsola u naħseb li f’dan l-istadju min-naħa tagħna m’għandna xejn xi nżidu. 

[bookmark: _Hlk85463555]ONOR. KAROL AQUILINA: Mela f’dan l-istadju se nagħmel mozzjoni li tgħid hekk: 

“Illi l-Kumitat Permanenti dwar il-Kontijiet  Pubbliċi mlaqqa’ llum, 13 ta’ Ottubru 2021, jinnota li l-Onor. Konrad Mizzi mill-ġdid naqas milli jidher quddiem l-istess Kumitat biex jagħti x-xhieda tiegħu dwar il-proġett tal-power station ta’ ElectroGas u għalhekk il-Kumitat Permanenti dwar il-Kontijiet Pubbliċi qed jirriżolvi li minnufih jinforma lill-Kamra b’dan l-aġir tal-Onor. Konrad Mizzi u jirrikkmanda li l-Kamra tirriżolvi li tordna lill-Onor. Konrad Mizzi jidher quddiem il-Kumitat Permanenti  dwar il-Kontijiet Pubbliċi u jagħti x-xhieda tiegħu”. 
U se nispjega għalfejn. Mir-riċerka li għamilt jien jirriżulta li, skont Erskine May u allura l-prattika parlamentari quddiem il-House of Commons, il-linji gwida li għandna quddiemna li jirregolaw ix-xhieda fil-Kumitati mhumiex assoluti, jiġifieri filwaqt li Deputat jista’ jgħid li ma jridx jiġi, teżisti l-possibilità li l-Kamra tirriżolvi u tgħid li dak il-Membru partikolari, ikunx Membru, ikunx Ministru, jew ikunx Segretarju Parlamentari, għandu jiġi u jagħti x-xhieda tiegħu.  Fil-fatt Erskine May jikkwota diversi każijiet fejn Ministri jew uffiċjali u Membri tal-Parlament bdew jinsistu li ma jagħtux ix-xhieda tagħhom, imbagħad il-Kamra b’mozzjoni  rriżolviet li jiġu jagħtu x-xhieda tagħhom. Kien hemm saħansittra każijiet fl-istorja fejn l-uffiċjali tal-parlament ġew ordnati jżommu persuna u jiżguraw li tibqa’ miżmuma sakemm tagħti x-xhieda tagħha u tikkommetti ruħha li tipprovdi dik l-informazzjoni. Kien hemm sitwazzjonijiet fejn Ministri jew Membri Parlamentari rrifjutaw li jwieġbu dwar affarijiet fil-kompetenza tagħhom, imbagħad kien hemm talba min-naħa tal-Kamra u l-Ministri jew il-Membri Parlamentari aċċettaw li jagħtu x-xhieda tagħhom. Għalhekk, naħseb li jkun opportun f’dan l-istadju li l-Kumitat jieħu din il-pożizzjoni li jgħid li dak li qed jagħmel l-Onor. Mizzi mhuwiex aċċettabbli u allura jinforma lill-Kamra, imbagħad nirrikkmandaw lill-Kamra tirriżolvi li l-Onor. Mizzi għandu jiġi u jagħti x-xhieda tiegħu quddiem dan il-Kumitat. 

ONOR. GLENN BEDINGFIELD: Sur President, il-ġimgħa l-oħra aħna tlabna, u n-naħa tal-Oppożizzjoni ma qablitx magħna, li għandu jkun hemm ruling tal-Ispeaker dwar dan. Issa llum qegħdin tiġu b’din it-talba. Aħna diġà għedna li għandu jkun l-Ispeaker li jiddeċiedi din il-materja għax, wara kollox, huwa l-Ispeaker li jippresjedi l-Kamra.  Għalhekk aħna ninsistu li għandu jkiun ruling tal-Ispeaker li jiddeċiedi dwar din il-materja. 

ONOR. KAROL AQUILINA: Peress li huwa ċar, anke kif joħroġ minn Erskine May, għal min interessa ruħu... 

ONOR. GLENN BEDINGFIELD: Jimporta tgħidilna minn fejn qed tikkwota, jekk jogħġbok? 

ONOR. KAROL AQUILINA: Dak li hemm f’paġna 759 ta’ Erskine May, edizzjoni Nru 23 tal-2004, inkluż il-footnotes għall-partijiet li hemm f’dik il-paġna u fil-paġna ta’ wara, jagħmluha ċara x’inhi l-proċedura li għandha tiġi segwita. Jien m’iniex qed nifhem ir-ruling eżattament fuqhiex qiegħed jintalab, imma f’dan l-istadju hemm il-proposta ta’ din in-naħa ta’ dan il-Kumitat biex ninfurmaw lill-Kamra li aħna m’aħniex qegħdin naċċettaw l-aġir tal-Onor. Mizzi u qegħdin nirrikkmandaw lill-Kamra biex tirriżolvi li l-Onor. Mizzi jiġi quddiem dan il-Kumitat u jagħti x-xhieda tiegħu, dejjem skont il-proċedura Parlamentari kif segwita fil-House of Commons, li kif tafu, aħna naddottawha kważi lock stock and barrel. Għalhekk jien ninsisti li nieħdu vot. 

ONOR. ALEX MUSCAT (Segretarju Parlamentari għaċ-Ċittadinanza u l-Komunitajiet): Sur President, qed nifhem li l-kollega kkwota preċedenti li ġraw f’parlament li mhuwiex tagħna, u qed nifhem li dan huwa preċedent li qed jintalab li jsir għall-ewwel darba fil-Parlament Malti. Jien naħseb li f’dan il-każ ikun għaqli li s-Sedja tagħti r-ruling tagħha dwar jekk tali proċedura tapplikax għall-Parlament Malti ħalli nkunu rregolati u noqogħdu dejjem għad-deċiżjoni  tas-Sedja. 

ONOR. KAROL AQUILINA: Jien qed nagħmel riferenza għal dak li jirriferu l-linji gwida stess, liema linji gwida, kif għedtu intom l-aħħar darba, huma approvati mill-Kamra. Jiġifieri din hija diġà miktuba, mhijiex xi ħaġa li qed ngħidha jien. Il-linji gwida jirriferu għall-paġna 759 tal-Erskine May li jispjega x’għandha tkun il-proċedura. 

IĊ-CHAIRPERSON: Fil-linji gwida hemm footnote li tirriferi speċifikament għal Erskine May.

ONOR. KAROL AQUILINA: Jekk tħarsu lejn il-linji gwida taraw li dak li qed jirriferi għalih l-Onor. Mizzi jirriferi proprju għal dan li qed ngħid jien. 

IĊ-CHAIRPERSON: L-Onor. Aquilina ħa l-briga biex ra għalxiex tirreferi dik il-footnote li hemm fil-linji gwida. Fil-fatt mill-footnote li hemm fil-linji gwida, meta telabora fuqha, joħroġ li hemm proċedura ċara, u ċjoè filwaqt li inizjalment Membru Parlamentari għandu dritt ma jidhirx quddiem dan il-Kumitat, l-istess Erskine May jipprovdi għall-proċess ta’ kif dan il-Kumitat jista’ jmur quddiem il-Plenarja biex jitlob li l-Parlament, mhux l-Ispeaker,  jirriżolvi li Konrad Mizzi jinġieb quddiem il-Kumitat.  Jiġifieri din mhijiex fil-mansjoni tal-Ispeaker imma fil-mansjoni tagħna, u rridu nerfgħuha aħna d-Deputati. Skont Erskine May, aħna d-Deputati nistgħu niddeċiedu b’vot li nordnaw li Membru Parlamentari jitla’ jixhed quddiem dan il-Kumitat. Min segwa x’ġara fil-House of Commons fil-ġimgħat li għaddew jaf li għadha kemm intemmet inkjesta tal-Kumitat Parlamentari dwar il-mod kif ġiet ittrattata l-pandemija, u hemmhekk ġew ordnati jitilgħu jixhdu diversi Membri Parlamentari, Ministri, u uffiċjali f’Ministeri. Hemm proċedura stabilita, u mhijiex kwestjoni li nistgħu nitfgħuha f’saqajn l-Ispeaker. 

ONOR. GLENN BEDINGFIELD: L-inkjesta ma kenitx quddiem il-Public Accounts Committee, imma quddiem select committee.

ONOR. KAROL AQUILINA: Dan ukoll huwa select committee. 

IĊ-CHAIRPERSON: L-unika eċċezzjoni fejn wieħed irid jitla’ jixhed bilfors, mingħajr diskussjoni... 

ONOR. KAROL AQUILINA: ...huwa fil-Kumitat tal-Istandards. Biex ngħid kollox, din hija l-prattika li ilha tiġi addottata fil-House of Commons sa mis-16 ta’ Marzu 1688, u Erskine May jgħid li kien hemm każijiet – kien hemm każ fl-1988 u fl-1989, u ieħor fl-1991 u fl-1992 – fejn il-Kumitat mhux biss insista li l-persuna tmur, imbagħad marret quddiem il-Kamra, imma l-Kumitat anke pubblikament ikkritika lill-Membru Parlamentari talli rrifjuta li jiġi. Jekk tħarsu lejn footnote numru 4 li hemm f’paġna 759 taraw li tgħid dan ċar u tond.  U dan mhux f’Kumitat wieħed imma f’diversi kumitati. Din hija l-prattika segwita fil-House of Commons, u kif nafu lkoll – ma ngħidhiex jiena imma jgħidha l-Ispeaker stess – aħna nsegwu l-prattika tal-House of Commons għall-mod kif nimxu f’dan il-Parlament. 

IĊ-CHAIRPERSON: Hawn aktar rimarki? 

ONOR. GLENN BEDINGFIELD: Mr Chairman, nitlob li nissospendu ftit il-laqgħa biex naraw dak li għadu kif għamel riferenza għalih l-Onor. Aquilina, u niddiskutuha bejnietna. 

IĊ-CHAIRPERSON: Il-laqgħa hija sospiża. 

[bookmark: _Hlk85463623]Il-laqgħa ġiet sospiża fit-3:27 p.m. u rriżumiet fit-3:41 p.m. 

IĊ-CHAIRPERSON: Il-laqgħa qiegħda tirriżumi. L-Onor. Glenn Bedingfield.

ONOR. GLENN BEDINGFIELD: Sur President, minn dak li rajna s’issa qed naraw li l-pożizzjoni ta’ Erskine May, li rrifera għaliha l-Onor. Karol Aquilina, mhijiex assoluta, u għaldaqstant, fin-nuqqas ta’ qbil dwar proċedura, ninsisti – u jekk ikun hemm bżonn nieħdu vot – li jkollna ruling mingħand l-Ispeaker dwar kif għandna nipproċedu.

ONOR. KAROL AQUILINA: Jien qed ninsisti fuq il-pożizzjoni tiegħi. Naturalment tistgħu tivvutaw kontra, agħmlu intom. 

ONOR. GLENN BEDINGFIELD: Fil-fatt hekk se nagħmlu.

[bookmark: _Hlk85463642]ONOR. KAROL AQUILINA: Jien qed nitlob li nieħdu vot fuq dan il-pass li għandu jieħu l-Kumitat. Kif diġà għedt, jien qed nimxi skont Erskine May, paġna 759 tal-verżjoni 23 tas-sena 2004. Iċċekkjajt ukoll anke fl-edizzjonijiet ta’ wara u sibt li din il-pożizzjoni baqgħet l-istess, u ċjoè li meta Deputat irrifjuta li jagħti x-xhieda tiegħu, kien hemm ċirkostanzi fejn il-Kumitat qiesu mhux aċċettabbli, ikkritikah b’mod pubbliku, irrapporta lill-Kamra, u rrikkmanda lill-Kamra li dak id-Deputat għandu jagħti x-xhieda tiegħu. Kien hemm saħansittra każijiet fejn id-Deputat inżamm, biex żgur imur jagħti x-xhieda tiegħu, u kien hemm każijiet ukoll fejn il-Kumitat ħa pożizzjoni pubblika ta’ kritika fil-konfront ta’ Deputat li jiddieċidi li ma jridx jagħti x-xhieda tiegħu. Għalhekk jien qed ninsisti fuq dak li għedt qabel, u ċjoè li l-Kumitat jirriżolvi li minnufih jinforma lill-Kamra – naturalment jagħmilha ċ-Chairman fil-ħin tal-4:30 p.m. – li l-Onor. Konrad Mizzi reġa’ ma ġiex jixhed, u jirrikkmanda lill-Kamra tirriżolvi li l-Onor. Konrad Mizzi jidher quddiem il-Kumitat u jagħti x-xhieda tiegħu.

ONOR. GLENN BEDINGFIELD: Aħna se nivvutaw kontra din il-proposta tal-Onor. Karol Aquilina, anke għax huwa prudenti fiċ-ċirkostanzi, peress li m’aħniex qegħdin naqblu mal-interpretazzjoni tiegħu.  Aħna noqogħdu fuq dak li jgħid l-Ispeaker f’ruling li dan il-Kumitat għandu jitlob. Jien qed nitlob li jittieħed vot, biex l-Ispeaker jagħti ruling sabiex ikollna l-konfort tiegħu fuq l-interpretazzjoni ta’ Erskine May, u anke jagħtina direzzjoni dwar kif għandu jipproċedi dan il-Kumitat fuq din il-materja. Din hija t-talba li qegħdin nagħmlu aħna.

IĊ-CHAIRPERSON: Jien nappella lil dan il-Kumitat biex ma nabdikawx mill-poteri – with a small “p” – li  għandna u niddeċiedu aħna. Kif spjega l-Onor. Aquilina, dan il-Kumitat għandu proċedura li jista’ jadotta, u bil-proposta tagħkom, Onorevoli Membri tan-naħa tal-Gvern,  inkunu  qegħdin indagħjfu l-pożizzjoni ta’ dan il-Kumitat. Dan il-Kumitat għandu setgħat, u biex jeżerċitahom m’għandux jirrikorri għand l-Ispeaker. B’dak li qed tipproponu intom qegħdin tgħidu li aħna għandna setgħa, però m’aħniex kapaċi niddeċiedu fuq din is-setgħa, u qegħdin nitolbu lill-Ispeaker jiddeċiedi hu għalina. B’hekk inkunu qegħdin indgħajfu s-saħħa ta’ dan il-Kumitat...

ONOR. GLENN BEDINGFIELD: Ma naqbilx miegħek.

IĊ-CHAIRPERSON: ...inkunu qegħdin indgħajfu l-awtonomija ta’ dan il-Kumitat, u anke l-poteri ta’ dan il-Kumitat. Huwa żball li jkollok roadmap minn fejn tgħaddi, ikollok mod kif tipproċedi, u biex ma nerfgħuhiex aħna, biex la nintnu u lanqas infuħu, niftgħuha fuq l-Ispeaker. Hekk qegħdin nagħmlu: qegħdin naħarbu mis-setgħat li għandna.

ONOR. GLENN BEDINGFIELD: Mr Chairman, anzi pjuttost qegħdin insaħħu jdejn dan il-Kumitat, għax minħabba li għandna nuqqas ta’ qbil fuq proċedura qegħdin nitolbu lill-Ispeaker sabiex jirregola l-proċedura li għandu juża dan il-Kumitat. 

IĊ-CHAIRPERSON: Dan il-Kumitat jista’ jirregola lilu nnifsu; m’għandux bżonn lill-Ispeaker biex iżommlu jdejh f’kull pass li jagħmel.

ONOR. GLENN BEDINGFIELD: Aħna ħadna konjizzjoni ta’ dak li għedt inti u se nkunu qegħdin nitolbu vot biex l-Ispeaker jagħti ruling.

IĊ-CHAIRPERSON: Bir-rispett kollu lejn l-Ispeaker, dan il-Kumitat m’għandux bżonn iżomm idejn l-Ispeaker f’kull pass li jagħmel.

ONOR. JONATHAN ATTARD: Jekk tħares lura lejn il-mod kif mexa dan il-Kumitat, kien hemm diversi stanzi fejn intalbu rulings.

IĊ-CHAIRPERSON: Iva, naturalment.

ONOR. JONATHAN ATTARD: U ntalbu rulings anke fuq rulings li ta l-Ispeaker! Jiġifieri tagħtix l-impressjoni li għax jintalab ruling f’dan il-Kumitat inkunu qed indgħajfuh. Din hija totalment suppożizzjoni tiegħek, u aħna ma naqblux magħha.

IĊ-CHAIRPERSON: Però hawnhekk qed indgħajfu setgħa li għandna. Jien ma naqbilx li dan il-Kumitat...

ONOR. JONATHAN ATTARD: Patafjun rulings talab dan il-Kumitat!
IĊ-CHAIRPERSON: ...jieħu vot biex idgħajjef setgħa li għandu. Aħna għandna l-privileġġ li qegħdin f’dan il-Kumitat; ejjew nerfgħu il-piż li għandna fuq spallejna! Jien nifhem li dan il-Kumitat jiltaqa’ darba fil-ġimgħa, forsi mhux bħal kumitati oħra, u trid tipprepara għalih, huwa stressanti, kulħadd qed iħares lejna...

ONOR. ALEX MUSCAT: Għal kull Kumitat trid tipprepara. 

IĊ-CHAIRPERSON: Bir-rispett kollu lejn kumitati oħra jien nifhem li lkoll kemm aħna f’dan il-Kumitat għandna piż kbir. Jien naħseb li dan il-Kumitat huwa wieħed mill-iktar kumitati importanti, jekk mhux l-iktar, f’dan il-Parlament, bħal f’kull parlament ieħor, u nkunu qegħdin niżbaljaw jekk nabdikaw minn dritt li għandna.

ONOR. JONATHAN ATTARD: Ma naħsibx li qed nabdikaw mir-responsabilità tagħna.

IĊ-CHAIRPERSON: Iva, qed titfgħuha fuq l-Ispeaker.

ONOR. JONATHAN ATTARD: Anzi, din in-naħa tal-Kumitat qed tieħu pożizzjoni prudenti f’ċirkostanzi fejn l-Onor. Karol Aquilina qiegħed bħal donnu jagħmel interpretazzjoni assoluta ta’ Erskine May, meta jidher ċar li l-pożizzjoni ta’ Erskine May mhijiex assoluta. 

ONOR. KAROL AQUILINA: Jien naqra qiegħed.

ONOR. JONATHAN ATTARD: Għaldaqstant ikun iktar prudenti li l-Ispeaker tal-Kamra jagħti ruling fiċ-ċirkostanzi li f’dan il-Kumitat ma kien hawn l-ebda preċedent.

IĊ-CHAIRPERSON: Aħna mhux se niddeċiedu aħna, imma qed ngħidu li għandna l-poter immorru quddiem il-kollegi tagħna fil-Plenarja...

ONOR. CLAYTON BARTOLO (Ministru għar-Turiżmu u l-Protezzjoni tal-Konsumatur): Le, Mr Chairman, mhux hekk qiegħed jgħid Erskine May. Eskrine May qed jgħid li għandna ninfurmaw lill-Kamra b’dak li jkun qiegħed jiġri,  imbagħad tkun il-Kamra li ssejjaħlu. Jiġifieri mhux aħna nitolbu lill-Kamra...

ONOR. KAROL AQUILINA: Hekk qed ngħid jien.

ONOR. CLAYTON BARTOLO: Le, hemm differenza.

ONOR. ALEX MUSCAT: Inti qed tgħid li nordnaw.

ONOR. CLAYTON BARTOLO: Hemm differenza.

IĊ-CHAIRPERSON: Aħna nitolbu lill-Kamra...

ONOR. KAROL AQUILINA: Aħna qed nirrikkmandaw lill-Kamra biex issejjaħ lil Konrad Mizzi.

ONOR. CLAYTON BARTOLO: Le.  U għalhekk aħna qegħdin ngħidu biex immorru għal ruling.  Ejjew inkunu prudenti...

ONOR. KAROL AQUILINA: Le, m’hemmx bżonn rulings. Hawn morna lura...

ONOR. CLAYTON BARTOLO: L-uniċi nies li jdgħajfu lil dan il-Kumitat huma dawk li jdawruh f’kumitat tas-sound bites mhux min jirrispetta l-awtorità tal-Ispeaker!

IĊ-CHAIRPERSON: Saret sound bite ta’ kull ġimgħa din!

ONOR. KAROL AQUILINA: Hawnhekk morna lura iktar minn 380 sena b’din il-proċedura. Daqshekk ilha; mill-1638.

ONOR. CLAYTON BARTOLO: Aħna nirrispettaw l-awtorità tal-Ispeaker. Ejjew immorru għand l-Ispeaker bħala Kumitat wieħed, nitolbu ruling...

IĊ-CHAIRPERSON: Ejjew nirrispettaw l-awtorità tagħna. Jien nirrispetta l-awtorità tal-Ispeaker, però jien irrid nirrispetta l-awtorità li għandna aħna. 

ONOR. JONATHAN ATTARD: Sur Chairman, però trid tkun prudenti wkoll. Ejjew ma nkunux prużuntużi, għax li tkun prużuntuż...

IĊ-CHAIRPERSON: Prużuntuż xejn. 

ONOR. JONATHAN ATTARD: ...f’ċirkostanzi bħal dawn billi tagħti interpretazzjoni assoluta, meta lanqas għandek preċedent f’dan il-Kumitat...

ONOR. CLAYTON BARTOLO: Jista’ jkun li r-ruling tal-Ispeaker ikun kif qed jgħid l-Onor. Aquilina, u aħna m’għandna l-ebda problema b’dak, imma ejjew inħallu lill-Ispeaker jiddeċiedi.

ONOR. KAROL AQUILINA: Le, dan il-Kumitat għandu l-poteri li jieħu pożizzjonijiet. Issa jekk ma tridux terfgħuha għar-raġunijiet tagħkom, li huma ovvji biex tiddefendu lill-Onor. Konrad Mizzi...

ONOR. CLAYTON BARTOLO: Ħadd m’hu qed jiddefendi lil ħadd! Ejjew ma nibdewx inpoġġu... Dawk it-tip ta’ statements isiru fid-Dar Ċentrali waqt konferenza stampa. Hemmhekk agħmluhom kemm tridu, imma mhux hawnhekk! 

ONOR. KAROL AQUILINA: ...però aħna għandna l-obbligi u d-doveri tagħna u beħsiebna naqduhom mill-bidu sal-aħħar. Jekk intom tridu taħarbu minnhom u tabdikaw mir-responsabilità, abdikaw kemm tridu...

ONOR. CLAYTON BARTOLO: L-anqas xejn. Anzi, aħna qegħdin inkunu Membri Parlamentari responsabbli ħafna hawnhekk.

ONOR. KAROL AQUILINA: Jien ħadt l-iżbriga, kif qal l-Onor. Fenech Adami, li mmur niċċekkja l-affarijiet u għamilt ir-riċerka li kelli nagħmel. Il-pożizzjoni hija ċara, u m’iniex qed ngħidha jien, imma qed jgħidha Erskine May u qed jgħiduha l-istess linji gwida ta’ dan il-Kumitat.

ONOR. ALEX MUSCAT: Onor. Aquilina, dik hija interpretazzjoni tiegħek.

ONOR. CLAYTON BARTOLO: Le, lanqas il-linji gwida ma jgħidu hekk. Għandek żball.

ONOR. KAROL AQUILINA: Jekk intom qed taqraw dawn l-affarijiet... U qed ngħidilkom li din il-proċedura mhux ilbieraħ bdiet tiġi segwita fil-House of Commons, imma ilha hemm aktar minn 380 sena.

ONOR. ALEX MUSCAT: Din hija interpretazzjoni tiegħek.

ONOR. KAROL AQUILINA: Semmejtilkom il-każijiet fejn ġara hekk fil-House of Commons.

ONOR. ALEX MUSCAT: Ejjew insaħħuh dan il-Kumitat.

ONOR. KAROL AQUILINA: L-ewwel nett aħna l-ġimgħa li għaddiet diġà nfurmajna lill-Kamra, jiġifieri m’għandux ikollkom diffikultà li nerġgħu ninfurmaw lill-Kamra li l-Onor. Mizzi ma ġiex. 

ONOR. ALEX MUSCAT: Appuntu.

ONOR. CLAYTON BARTOLO: Il-ġimgħa li għaddiet ippruvajna mmorru għal ruling u twaqqafna miċ-Chairman.

ONOR. KAROL AQUILINA: Ħadd ma waqqafkom.

ONOR. CLAYTON BARTOLO: Iva, waqqafna ċ-Chairman.

ONOR. KAROL AQUILINA: Iċ-Chairman ma jwaqqaf lil ħadd milli jitlob ruling.

ONOR. CLAYTON BARTOLO: Aħna qed inżommu l-istess pożizzjoni tal-ġimgħa li għaddiet, u ċjoè li mmorru għal ruling għand l-Ispeaker.

ONOR. KAROL AQUILINA: Biddiltuha; issa għamiltu agħar.

ONOR. CLAYTON BARTOLO: Lanqas xejn.

ONOR. KAROL AQUILINA: Aħna smajna minnkom u erġajna stedinnih, u dalgħodu l-Onor. Mizzi reġa’ qam – illum ftit tard; minflok fis-7:00 a.m. qam fl-10:00 a.m. – u kiteb lis-segretarja fejn qalilha li ma jridx jiġi. Jiġifieri anke lilkom qed joffendi l-Onor. Mizzi, mhux lilna biss.  Issa aħna qed ninsistu li dan l-aġir, li Deputat li kien Ministru, li kien responsabbli minn dan l-ikbar proġett infrastrutturali li qatt seħħ fil-pajjiż, ma jiġix hawnhekk biex iwieġeb għall-iktar affarijiet sempliċi, huwa inaċċettabbli. U allura qed nieħdu l-pożizzjoni li dan il-Kumitat għandu jirrapporta lill-Kamra llum fl-4:30 p.m. li l-Onor. Konrad Mizzi reġa’ ma tfaċċax u jirrikkmanda lill-Kamra biex tiddeċiedi li ssejjaħlu ħalli jiġi u jagħti x-xhieda tiegħu. Din mhux jien qed ngħidha imma jgħidha Erskine May f’iktar minn storja ta’ 380 sena. Dak li qed ninsisti fuqu jien.

ONOR. RYAN CALLUS: Sur President, il-ġimgħa li għaddiet din in-naħa tal-Kamra kienet unanima f’li ssejjaħ lil Konrad Mizzi jiġi jixhed, għalkemm ma kenitx unanima f’li tikkundannah għax il-membri tal-Gvern ħassew mod ieħor.  Jien li ma nistax nifhem huwa kif il-ġimgħa li għaddiet konna unanimi biex ngħidulu jiġi jixhed, u kienet deċiżjoni ta’ dan il-Kumitat, u issa rridu niddelegaw it-talba biex jiġi jixhed lill-Ispeaker biex jiddeċiedi hu. Fl-opinjoni tiegħi jien qed naraha bħala U-turn; qed immorru lura u mhux ‘il quddiem. Almenu l-ġimgħa li għaddiet konna unanimi f’li ngħidu lil Konrad Mizzi jiġi jixhed. Li qed jgħid l-Onor. Karol Aquilina llum huwa li minflok ma jkun il-Kumitat biss li jgħid lil Konrad Mizzi jiġi jixhed, tkun il-Kamra kollha, jekk iż-żewġ naħat għandna s-sinsla...

IĊ-CHAIRPERSON: Li tordnalu... 

ONOR. RYAN CALLUS: ...biex jiġi jixhed. Jiġifieri deċiżjoni bħal din, li ħadniha hawn, u issa qed nitolbu li tittieħed fil-Plenarja mid-deputati kollha...? Jien għalija din hija U-turn u qed immorru lura minn dak li diġà kien deċiż f’dan il-Kumitat.

ONOR. CLAYTON BARTOLO: Le, għall-kuntrarju, Onor. Callus. Aħna qed nitolbu li jkun l-Ispeaker li jinterpreta lil Erskine May u jirregola l-proċedura.

ONOR. RYAN CALLUS: Diġà ħadna dik id-deċiżjoni l-ġimgħa li għaddiet; issa se nestenduha biex tagħmilha l-Kamra. Jekk qbiltu magħha l-ġimgħa li għaddiet...

ONOR. CLAYTON BARTOLO: Aħna diġà għidnilu biex jiġi jixhed...

IĊ-CHAIRPERSON: Nistgħu nwasslu l-vapur fil-port? Il-ġimgħa l-oħra ddeċidejna flimkien li għandna nitolbu lil Konrad Mizzi jitla’ jixhed. Biex inwasslu lill-vapur fil-port qed ngħidulkom li hemm il-proċedura. Tridu nwasslu l-vapur fil-port u lil Konrad Mizzi, kif ftehemna l-ġimgħa l-oħra, inġibuh jixhed? Jekk iva, nistgħu mmorru quddiem il-Kamra, nistgħu nkellmu lill-gruppi parlamentari rispettivi tagħna, u b’mod unanimu d-69 Membru Parlamentari ningħaqdu biex inġibu lil Konrad Mizzi jixhed. Dik hija l-long and short tagħha. Jien qed nitfagħha fuq il-parlamentari kollha. S’issa, aħna s-sebgħa qbilna li għandu jitla’ jixhed, imma l-Onor. Mizzi, bis-sapjenza tiegħu, ma ġiex. Issa qed ngħidilkom biex immorru lura fil-gruppi parlamentari tagħna u nieħdu vot fil-Plenarja. Ħallikom mill-Ispeaker, issibux forċina fl-Ispeaker, favur jew kontra.

ONOR. CLAYTON BARTOLO: Min qed jgħid li huwa forċina, Mr Chairman?

IĊ-CHAIRPERSON: Tużawx lill-Ispeaker. Aħna qed ngħidulkom kif nistgħu naslu biex dak li ftehemna fuqu l-ġimgħa l-oħra jseħħ; billi mmorru għand il-gruppi parlamentari tagħna, immorru b’vot quddiem il-Plenarja, u lil Konrad Mizzi nġibuh hawn u nistaqsuh li għandna nistaqsuh. Tridu lil Konrad Mizzi nwassluh biex jiġi jixhed? Jekk tridu li Konrad Mizzi jiġi jixhed tridu tivvutaw fuq dak li qed jipproponi l-Onor. Aquilina. Daqshekk hija sempliċi!

ONOR. KAROL AQUILINA: Jien qed ninsisti fuq il-vot.

ONOR. GLENN BEDINGFILED: Nistgħu jgħaddu għal vot.

IĊ-CHAIRPERSON: Il-mistoqsija hija l-Mozzjoni tal-Onor. Aquilina. Dawk favur? (Onor. Membri: Aye) Dawk kontra? (Onor. Membri: No) Negatived.

Il-Mozzjoni m’għaddietx.

IĊ-CHAIRPERSON:  L-Onor. Bedingfield.

[bookmark: _Hlk85463690]ONOR. GLENN BEDINGFIELD: Mr Chairman, kif diġà għedt aktar kmieni, fin-nuqqas ta’ qbil li għandna dwar l-interpretazzjoni li qed jagħti l-Onor. Karol Aquilina...

ONOR. KAROL AQUILINA: Li intom ma taqblux trid tgħid, mhux fin-nuqqas ta’ qbil. Jien m’iniex qed nesprimi nuqqas ta’ qbil.

[bookmark: _Hlk85463706]ONOR. GLENN BEDINGFIELD: In-naħa tal-Gvern tinsisti li għandu jkun l-Ispeaker, permezz ta’ ruling, li jirregola l-proċedura f’dan il-kuntest. 

ONOR. KAROL AQUILINA: Jekk inti se titlob ruling mingħand l-Ispeaker mhux tiġi quddiem dan il-Kumitat titlob li dan il-Kumitat jitlob ruling imma trid tmur inti fl-4:30 p.m. fil-Plenarja u titolbu ruling.  (Interruzzjonijiet) Le, għax hekk hija l-prassi. Jekk jien jidhirli li l-Ispeaker...

ONOR. CLAYTON BARTOLO: Imma aħna rridu mmorru bħala Kumitat nitolbu ruling. Jiġifieri intom tant ma tirrispettawx lill-Ispeaker, li ma tridux immorru għandu bħala Kumitat wieħed.

IĊ-CHAIRPERSON: Aħna ma rridux nabdikaw mid-doveri tagħna. 

ONOR. KAROL AQUILINA: Aħna rridu nagħmlu xogħolna, u xogħolna beħsiebna nagħmluh. 

ONOR. RYAN CALLUS: Aħna d-dover tagħna nagħmluh.

IĊ-CHAIRPERSON: Mhux infarfru fuq l-Ispeaker.

ONOR. KAROL AQUILINA: Proċeduralment, jekk xi ħadd minnkom – ikun min ikun, nista’ nkun jien li ma naqbilx ma’ sħabi – irid jitlob għal ruling, imur fil-Plenarja u fl-4:30 p.m. iqum u jitlob ir-ruling li għandu jitlob. That’s it.

ONOR. RYAN CALLUS: Aħna ma naħslux idejna biex l-affarijiet jagħmilhom ħaddieħor; dak li għandna l-poter li nagħmlu aħna, nieħdu r-responsabilità tiegħu aħna. L-impunità f’dan il-pajjiż hekk ġiet, kulħadd għamel li ried. 

ONOR. KAROL AQUILINA: Ħallih għal ta’ warajh!

IĊ-CHAIRPERSON: Nistgħu nipproċedu? 

[bookmark: _Hlk85463756]ONOR. KAROL AQUILINA: Fl-4:30 p.m. iqum xi ħadd minnkom fil-Plenarja u jinforma lill-Ispeaker li jrid jitlob ruling.

IĊ-CHAIRPERSON: Mela nistgħu ngħaddu għal li jmiss. Kif spjegajt iktar kmieni, dan il-Kumitat talab sabiex rappreżentanti tas-soċjetà ElectroGas Malta u tas-soċjetà GEM Holdings, jiġu quddiem dan il-Kumitat ħalli jippreżentaw il-minuti tal-istess kumpaniji. Nifhem li hawn preżenti s-Sur Raymond Fenech, li huwa direttur tal-kumpanija GEM Holdings u anke direttur tas-soċjetà ElectroGas Malta, u nitlob li jiġi msejjaħ fil-Kamra.

[bookmark: _Hlk85463779]Fl-4:00 p.m. is-Sur Raymond Fenech daħal fil-Kamra tal-Kumitat.

IĊ-CHAIRPERSON:  Insellmulek, Sur Fenech.  Inti direttur ta’ GEM Holdings Ltd, u direttur ta’ ElectroGas Malta Ltd. 

IS-SUR RAYMOND FENECH: Iva, però rrid ninnota li jien sirt direttur ta’ ElectroGas Malta Ltd mill-4 ta’ dan ix-xahar. Jiġifieri proprju...

ONOR. KAROL AQUILINA:  Frisk frisk. 

ONOR. GLENN BEDINGFIELD:  Novizz.
IS-SUR RAYMOND FENECH:  Mhux novizz...

ONOR. KAROL AQUILINA: Jiġifieri inti ħadt post is-Sur Apap Bologna.

IS-SUR RAYMOND FENECH: Il-post huwa dak li qed jirrappreżenta l-interess ta’ GEM Holdings f’ElectroGas Malta Ltd.

IĊ-CHAIRPERSON: Jiġifieri inti ilek direttur ta’ ElectroGas Malta Ltd mill-4 ta’ Ottubru, u direttur ta’ GEM Holdings Ltd minn...

IS-SUR RAYMOND FENECH: ...Awwissu 2019.

IĊ-CHAIRPERSON: Sur Fenech, nitolbok tieħu l-ġurament.

[bookmark: _Hlk85463802]IS-SUR RAYMOND FENECH: Jien, Raymond Fenech, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni.

IĊ-CHAIRPERSON: Sur Fenech illum inti ma ntlabtx biex titla’ tixhed. Dan il-Kumitat talab rappreżentant miż-żewġ kumpaniji biex ikunu jistgħu jippreżentaw il-minuti tagħhom. Intom illum bgħattu ittra lis-segretarja ta’ dan il-Kumitat fejn infurmajtuha li you are:

“fully committed to co-operate with the Public Accounts Committee in the course of this ongoing excercise. Having said this, however, the Company is advised that the Committee is entitled to ‘relevant information’. By far the greater part of the board’s deliberations is irrelevant to the Committee’s remit. Moreover, it is of commercial and financial nature, which is confidential. The deliberations also contain information regarding natural persons which, of its nature, is protected in terms of domestic and European legislation regulating the protection of personal data”. 

Jiġifieri, jekk qed nifhem sewwa, intom qed tgħidulna li lesti tgħaddu l-informazzjoni, però hemm xi informazzjoni li fil-fehma tagħkom hija riżervata u mhijiex fir-remit ta’ dan il-Kumitat.

IS-SUR RAYMOND FENECH: Jekk forsi nista’ nispjega.

IĊ-CHAIRPERSON: Iva.

[bookmark: _Hlk85463827]IS-SUR RAYMOND FENECH: Jien iddiskutejt mad-diretturi l-oħra, kemm ta’ kumpanija kif ukoll ta’ oħra; jien l-unika persuna komuni fuq iż-żewġ bordijiet u għalhekk ġejt hawnhekk jien. Tliet xhur ilu, l-ewwel darba li tlabtu din l-informazzjoni, konna ktibna lil dan il-Kumitat u għednilkom li peress li ħafna mill-minuti, pereżempju ta’ ElectroGas, huma relatati mal-operat,  ma’ negozjati, ma’ suppliers, ma’ maintenance u ma’ banek, aħna qegħdin ngħidu li għal dak li huwa rilevanti, jew għall-perjodu li qed jiġi rivedut minn dan il-Kumitat, infornu dawk il-minuti, però rridu assigurazzjoni li informazzjoni sensittiva ma tiġix fid-dominju pubbliku, għax lili qaluli li ħafna mill-informazzjoni li tingħata lil dan il-Kumitat tittella’ fuq website u tkun fid-dominju pubbliku. Dan ipoġġi lili, bħala direttur, f’pożizzjoni li nista’ niġi mfittex għad-danni għax inkun ksirt ċerti kundizzjonijiet miftehma li permezz tagħhom jien ma stajtx niżvela jew noħroġ b’mod pubbliku. Irrid ngħid li dawn il-minuti ġew mgħoddija lill-inkjesta però qegħdin taħt protezzjoni...

IĊ-CHAIRPERSON: L-inkjesta ta’ Daphne Caruana Galizia?

IS-SUR RAYMOND FENECH: Le, safejn naf jien, ta’ 17 Black.

IĊ-CHAIRPERSON: Jiġifieri inkjesta maġisterjali.

IS-SUR RAYMOND FENECH: Iva.

ONOR. KAROL AQUILINA: Biex forsi niċċaraw ftit.  Jien qed nifhem li l-kumpanija għandha diversi affarijiet u dokumenti li huma ta’ rilevanza. Issa ħalli nibdew pass pass. Naqblu li ż-żewġ kumpaniji twaqqfu esklussivament biex jagħmlu l-proġett tal-power station ta’ ElectroGas?

IS-SUR RAYMOND FENECH: Il-kumpanija ElectroGas fiha nnfisha twaqqfet min-naħa tal-Gvern...

ONOR. KAROL AQUILINA: Kien jisimha Malta Gas.

IS-SUR RAYMOND FENECH: Iva, u kienet ippreparata biex in-negozjati jsiru magħha,  imbagħad jiġu trasferiti x-shares. Jiġifieri hija a special purpose vehicle bl-iskop li tibni u topera din il-power station. GEM Holdings hija kumpanija li twaqqfet b’korsorzju Malti li eventwalment investa f’ElectroGas. 
ONOR. KAROL AQUILINA: Naqblu. Jiġifieri qed tikkonfermalna li t-tnejn huma ffukati esklussivament fuq dan il-proġett.

IS-SUR RAYMOND FENECH: Iva.

ONOR. KAROL AQUILINA: Kif taf, aħna tlabnikom lista ta’ dokumenti li għandkom intom u r-raġuni li tlabnikom dawk id-dokumenti hija li aħna m’għandniex aċċess għalihom.

IS-SUR RAYMOND FENECH: Jekk wieħed isib modus operandi wieħed jista’... 

ONOR. KAROL AQUILINA: Aħna assumejna li hemm dawn id-dokumenti. 

IS-SUR RAYMOND FENECH: Qed nitkellmu fuq il-minuti.

ONOR. KAROL AQUILINA: Minuti u forsi xi dokumenti oħra li hemm riferenza għalihom fil-minuti.

IS-SUR RAYMOND FENECH: Iva.

ONOR. KAROL AQUILINA:  Jien ma nistax ngħid li ċertu dokument m’għandux jiġi mxandar għax fih xi ħaġa finanzjarja li tista’ teffettwa l-operat ta’ dawn iż-żewġ kumpaniji; dak il-ġudizzju tridu tagħmluh intom.  Biex forsi nsibu mod kif tikkoperaw ma’ dan il-Kumitat li nistgħu nagħmlu huwa...  Aħna tlabnikom dawk l-affarijiet kollha u intom araw x’tistgħu tipprovdulna minnhom u dawk li ma tistgħux tipprovudhom għedulna r-raġuni għalfejn.

IS-SUR RAYMOND FENECH: Onor. Aquilina u Onor. Fenech Adami, jien ġejt hawnhekk –  ma rridx ngħidha fil-pubbliku u fil-fatt se nitfi l-microphone –... 

IĊ-CHAIRPERSON: Jekk tkun ma tiflaħx ħafna tista’ ma tiġix.  Jien nista’ napprezza li jekk xi ħadd ikun ma jiflaħx... (Interruzzjonijiet) Ħażin. Nawgurawlek.

ONOR. KAROL AQUILINA: Jekk xi ħadd ma jiflaħx, ma jiflaħx.

IS-SUR RAYMOND FENECH: Jien ma ġibtx miegħi għajnuna legali għar-raġuni li ma ridtx nidher li qegħdin nippruvaw nipproteġu xi ħaġa. Jien nifhem li hawn minnkom li huma ntiżi fil-liġi u tafu xi jfisser li jkollok confidentiality agreements ma’ fornituri u mal-Gvern, u l-kwestjonijiet li jistgħu jinqalgħu jekk dawn jinkisru. Għalhekk jien qed ngħid li jekk wieħed isib il-modus operandi, u l-perjodu li... Ġaladarba l-power station bdiet topera u sar il-financial close – jien qrajt ftit u dħalt fil-kwestjoni għax ma kontx involut mill-bidu – imbagħad it was purely operational, u ċjoè kif jista’ jsir maintanence agreement aħjar, eċċ. Jekk forsi tridu li xi ħadd minnkom idur il-minuti mal-board secretary, għax jien m’iniex daqshekk intiż, biex taraw x’inhu rilevanti, allura wieħed ikun jista’ jtella’ dawk il-minuti li huma rilevanti u li jistgħu jiġu disclosed, jew ikun hemm xi tip ta’ garanzija kif ma jiġux disclosed dawk li ma jistgħux jiġu disclosed.

[bookmark: _Hlk85463858]ONOR. KAROL AQUILINA: Ħalli nagħmluha iktar faċli. Ħalli nafdaw f’idejk biex flimkien mal-bord tad-diretturi dduru d-dokumenti li għandkom idduru – intom tafu x’inhuma dawn id-dokumenti; aħna m’għandniex idea x’inhuma però nassumu li hemm kategoriji differenti ta’ dokumenti – u tipprovdulna dawk li taħsbu li għandkom tipprovdulna. Jekk imbagħad ikun hemm affarijiet li intom tgħidu m’għandkomx tipprovdulna, tirriferuna għalihom u tagħtuna r-raġunijiet. Imbagħad wieħed jara minn hemmhekk.

IS-SUR RAYMOND FENECH: Ħalli nagħmluha ċara. GEM Holdings hija inqas ikkumplikata bħala minuti minn ElectroGas Malta, għax ElectroGas Malta hija l-kumpanija li topera l-power station u allura hemm kuntratti u ħafna affarijiet oħra li jiġu diskussi waqt il-board meetings. Board meetings ma tantx isiru – mingħalija jsiru minn sitta sa tmienja fis-sena – imma jkunu estensivi għax ikun hemm ħafna rapporti, eċċ. Jien inwassal il-messaġġ tagħkom, li naħseb li huwa aċċettabbli. Li qed jitlob ukoll il-bord tad-diretturi huwa li fejn jidħlu third parties tinżamm il-kunfidenzjalità.

[bookmark: _Hlk85463878]IĊ-CHAIRPERSON: Jiġifieri intom bejnietkom se taraw x’jidhrilkom li huwa rilevanti u se tissottomettu dik id-dokumentazzjoni, aħna se neżamiaw dik id-dokumentazzjoni, imbagħad we’ll take it from there.

IS-SUR RAYMOND FENECH: Tistgħu titolbu affarijiet oħra li jistgħu jkunu...

IĊ-CHAIRPERSON:  Aħna m’għandna xejn. 

ONOR. KAROL AQUILINA: Kien hemm xi dokumenti li diġà pprovdejtu lill-Awditur Ġenerali? Għandi nifhem li iva.
IS-SUR RAYMOND FENECH: Ma nafx. Skużani, ma rridx naħrab mill-mistoqsija, imma kif diġà għedtilkom jien ili direttur ta’ ElectroGas mill-4 ta’ Ottubru, għadni qatt ma mort l-uffiċċju tagħhom u lanqas attendejt board meetings. Fil-fatt għandu jsir wieħed madwar tnejn jew tliet ġimgħat oħra. Kulma hija GEM Holdings hija kumpanija li għandha investiment f’ElectroGas. Jiġifieri ma tantx għandha...

ONOR. KAROL AQUILINA: Jiġifieri fil-każ ta’ GEM Holdings suppost li m’għandu jkun hemm ebda diffikultà li jiġu pprovduti d-dokumenti li tlabna għax hija shareholder u ma tidħolx fl-operat u ma tidħolx f’dawn l-affarijiet.

IS-SUR RAYMOND FENECH: Le, ma tidħolx fl-operat. Anzi, tidħol għax tigwida lid-direttur li jirrappreżenta lil GEM Holdings dwar kif għandu jmur fuq ċerti affarijiet. Tagħti direzzjoni. 

ONOR. KAROL AQUILINA: Imma hija limitata mmens minn dak l-aspett. 

IS-SUR RAYMOND FENECH: Nimmaġina li iva; nagħmilha ċara li jien m’iniex xi bniedem li naqra l-minuti.  Jien se nwassal dan il-messaġġ. Aħna nafu li huma jkunu komdi u ngħidlek minn fejn sa fejn huma qed jaraw...  Fir-rigward ta’ GEM Holdings naħseb li ġaladarba sar il-financial close...

ONOR. KAROL AQUILINA: Nitolbok li ma torbotx lilek innifsek mal-financial close.

IS-SUR RAYMOND FENECH: No, m’iniex qed norbot...

ONOR. KAROL AQUILINA: Aħna qed naraw li dan huwa proġett li għadu għaddej u qed jopera. 

IS-SUR RAYMOND FENECH: Yes, huwa operational.

ONOR. KAROL AQUILINA: Imma qed naraw ukoll dan xi jfisser għall-finanzi tal-pajjiż, x’konsegwenzi kien hemm – kif taf hemm l-obbligu li l-Gvern jixtri l-enerġija mingħand ElectroGas għal numru ta’ snin – u qed nagħmlu analiżi pjuttost wiesgħa. Max-xhieda l-oħra ma waqafniex sa dakinhar, imma komplejna għaddejjin.

IS-SUR RAYMOND FENECH: Jien m’iniex qed...

ONOR. KAROL AQUILINA: Jiġifieri jekk tista’ testendi dan...

IS-SUR RAYMOND FENECH: Jien se nwassal dan il-messaġġ lill-bord tad-diretturi...

IĊ-CHAIRPERSON: Min hija l-persuna li nistgħu nikkomunikaw magħha?

IS-SUR RAYMOND FENECH: Tista’ tgħid lili mill-ewwel, jew inkella lil Dr Michael Grech, li nzerta huwa s-segretarju taż-żewġ bordijiet.

IĊ-CHAIRPERSON: Anke ta’ ElectroGas?

IS-SUR RAYMOND FENECH: Iva, però wieħed irid jifhem li d-diretturi ta’ ElectroGas ma jkunux Malta għax huma barranin. Fil-fatt ilhom ma jiġu Malta madwar sentejn minħabba l-COVID-19, u ħafna mil-laqgħat isiru online. Agħtuni ċans nagħmel laqgħa formali magħhom u nitkellem magħhom...

IĊ-CHAIRPERSON: Agħti struzzjonijiet lil min għandek tagħtihom, però dan il-Kumitat jistenna li within the next two weeks ikollna xi ħaġa f’idejna. 

IS-SUR RAYMOND FENECH: Onor. Fenech Adami, illum stess, ġaladarba nitlaq minn hawn, la intom qed tagħmlu din il-pożizzjoni ċara...

IĊ-CHAIRPERSON: Sur Fenech qegħdin naqblu.

IS-SUR RAYMOND FENECH: Jien se ngħaddiha...

IĊ-CHAIRPERSON: Importanti li tikkommunikaw dejjem mas-segretarja ta’ dan il-Kumitat direttament and we’ll take it up from there.

ONOR. KAROL AQUILINA: Naturalment, jekk ikollok xi dokumenti, m’hemmx għalfejn id-dokumenti kollha, naprezzaw jekk tibda tgħaddihomlna.

IS-SUR RAYMOND FENECH: Onor. Aquilina, kemm jista’ jkun malajr, aħna se nkunu qed ngħidulkom fuq liema prinċipju...

ONOR. KAROL AQUILINA: Qed ngħidlek hekk għax ma nixtiequx li tiġi msejjaħ quddiem dan il-Kumitat, tiġi bid-dokumenti dak il-ħin u ngħidulek li ma nistgħux nagħmlulek id-domandi dak il-ħin għax ma nkunux rajnihom.

[bookmark: _Hlk85463917]IS-SUR RAYMOND FENECH: Napprezza li intom ikollkom il-laqgħa nhar ta’ Erbgħa u allura d-dokumenti jridu jkunu għandhom f’ħin raġonevoli...

ONOR. KAROL AQUILINA: F’ħin raġjonevoli qabel. Naqblu.

IĊ-CHAIRPERSON: Grazzi ħafna.

ONOR. KAROL AQUILINA: Grazzi.

IĊ-CHAIRPERSON: F’dan l-istadju l-Kumitat m’għandux iktar x’jiddiskuti għal-lum, u għaldaqstant qiegħed jiġi aġġornat għal ġurnata oħra li tiġi kkomunikata iktar ‘l quddiem.

[bookmark: _Hlk85463941]Fil-4:15 p.m. il-Kumitat aġġorna.
